
Shrimad Annavara Satyanarayana Suprabhata Stotram

શ્રીમદન્નવરસત્યનારાયણસુપ્રભાતસ્તોત્રમ્

શ્રીરસ્તુ ।
ઉત્તિષ્ઠાન્નવરાધીશ ઉત્તિષ્ઠ વ્રતમોદિત ।
ઉત્તિષ્ઠોત્તિષ્ઠ વિશ્વેશ સત્યદેવ દયાનિધે॥ ૧॥
બ્રાહ્મે મુહૂર્ત ઉત્થાય કરિષ્યન્તિ તવ વ્રતમ્ ।
સત્યવ્રતાનુમોદાર્થં ઉત્તિષ્ઠોત્તિષ્ઠ સત્વરમ્॥ ૨॥
ઉત્તિષ્ઠ નિર્ગુણાકાર ભક્તાનાં પાલનં કુરુ ।
ઉત્તિષ્ઠોત્તિષ્ઠ શુદ્ધાત્મન્ રત્નાદ્રિવસતિપ્રિય॥ ૩॥
ઉત્તિષ્ઠ કમલાકાન્ત ઉત્તિષ્ઠ પુરુષોત્તમ ।
ઉત્તિષ્ઠાનન્તપાલેશ ત્રૈલોક્યં પરિપાલય॥ ૪॥
વિના સત્યદેવં કલૌ નાસ્તિ મુક્તિઃ

સદા સત્યદેવં સ્મરામિ સ્મરામિ ।
કરોમીશ સત્યવ્રતં દીનબન્ધો

ન ચાન્યં સ્મરામો ન ચાન્યં ભજામઃ॥ ૫॥
ભજામિ ત્વદઙ્ઘ્રિં   ન યાચેઽન્યદેવં

સદા દેવ યાચે કૃપાલો ભવન્તમ્ ।
પ્રભો દીનબન્ધો વિભો લોકરક્ષિન્

શરણ્યસ્ત્વમેવાસ્ય દીનસ્ય નાથ॥ ૬॥
ન જાનામિ ધર્મં ન જાનામિ ચાન્યં

ત્વમેકશ્શરણ્યો ગતિસ્ત્વં ત્વમેકઃ ।
અનાથં દરિદ્રં જરારોગયુક્તં

કૃપાપાત્રમેનં કુરુ શ્રીનિવાસ॥ ૭॥
ન તાતો ન માતા ન બન્ધુર્ન દાતા

ગતિસ્ત્વં ત્વમેકશ્શરણ્યસ્ત્વમેકઃ ।

હરીશં હરેશં સુરેશં ગિરીશં
ભજેઽહં સદાહં ન જાનામિ ચાન્યમ્॥ ૮॥

પ્રાતઃ સ્મરામિ બલસત્યપદાબ્જયુગ્મં
શીર્ષોપરિસ્થિતગુરોરપરસ્વરૂપમ્ ।

વેદાન્તવેદ્યમભયં ધૃતદેવરૂપં
સત્યાવતારજગતીતલપાવનં ચ । ૯॥

પ્રાતર્નમામિ વરસત્યવિભું પવિત્રં
રક્ષોગણાય ભયદં વરદં જનેભ્યઃ ।

સત્યાવતીસહિતવીરવરસ્વરૂપં
દીનાનુપાલનરતં પરમાદિદેવમ્॥ ૧૦॥

પ્રાતર્ભજામિ વરસત્યપદારવિન્દં
પદ્માઙ્કુશાદિશુભલાઞ્છનરઞ્જિતં તત્ ।

યોગીન્દ્રમાનસમધુવ્રતસેવ્યમાનં
પાપાપહં સકલદીનજનાવલમ્બમ્॥ ૧૧॥

પ્રાતર્વદામિ વચસા વરસત્યનામ
વાગ્દોષહારિસકલાઘનિવારણં ચ ।

સત્યવ્રતાચરણપાવનભક્તજાલ
વાઞ્છાપ્રદાતૃસકલાદૃતભવ્યતેજઃ । ૧૨॥

પ્રાતઃ કરોમિ કલિકલ્મષનાશકર્મ
તદ્ધર્મદં ભવતુ ભક્તિકરં પરં મે ।

અન્તઃસ્થિતેન શુભભાનુચિદાત્મકેન
સત્યેન લોકગુરુણા મમ સિદ્ધિરસ્તુ॥ ૧૩॥

લક્ષ્મીસમેત જગતાં સુખદાનશીલ
પદ્માયતેક્ષણ મનોહરદિવ્યમૂર્તે ।

લોકેશ્વર શ્રિતજનપ્રિય સત્યદેવ
શ્રીરત્નપર્વતનિકેતન સુપ્રભાતમ્॥ ૧૪॥

પાપાપહાર કલિદોષહરાતિદક્ષ
શ્રીમન્નગાલય મનોહરસત્યમૂર્તે ।

કારુણ્યવીક્ષણ મહામહિમાઢ્ય દેવ
નિત્યં પ્રભાતસમયે તવ સુપ્રભાતમ્॥ ૧૫॥

તાપત્રયાપહર સત્યવતીપ્રસન્ન
દામોદરામરપતે કમલાસુસેવ્ય ।

ઉત્તિષ્ઠ પાલય દરિદ્રજનાલિબન્ધો
સત્યવ્રતપ્રિય વિભો તવ સુપ્રભાતમ્॥ ૧૬॥

શ્રીપદ્મનાભ પુરુષોત્તમ સત્યદેવ
પમ્પાનદીતટનિવાસ સમસ્તરૂપ ।

સંસારબન્ધનવિમોચન દીનબન્ધો
શ્રીકૃષ્ણ પાલક વિભો તવ સુપ્રભાતમ્॥ ૧૭॥

શ્રીરામ એવ ભવદીય દયાવિશેષાત્
સેતું બબન્ધ જિતરાવણરાક્ષસૌઘઃ ।

સત્યવ્રતસ્ય મહિમા ગદિતું ન શક્યા
સત્યવ્રતપ્રિયપતે તવ સુપ્રભાતમ્॥ ૧૮॥

સત્યવ્રતસ્ય ફલદાનવશાનુબદ્ધ
સન્તાનલાભકર હે પ્રભુસત્યદેવ ।

સક્તાલિરિચ્છતિ તવ વ્રતસાધનં ભોઃ
ઉત્તિષ્ઠ સાધય વિભો તવ સુપ્રભાતમ્॥ ૧૯॥

સંસેવ્ય સાધુહૃદિ સંસ્ફુરદાત્મતત્ત્વં
સચ્ચિત્સુખં પરમનન્તમતીન્દ્રિયં ચ ।

પ્રાપ્નોતિ ભક્ત ઇહ મુક્તિપદં સ્થિરં ચ
માં રક્ષ નિત્યકૃપયા તવ સુપ્રભાતમ્॥ ૨૦॥

સત્યપ્રભુસ્તુ મનસો વચસામગમ્યઃ
વાચો વિભાન્તિ નિખિલા યદનુગ્રહેણ ।

યસ્ય વ્રતાચરણભાગ્યમહં સ્મરામિ
નારાયણાચ્યુત વિભો તવ સુપ્રભાતમ્॥ ૨૧॥

સામ્બેન યુક્તવરસત્યવિભુસ્વરૂપઃ
સેવ્યઃ સદા હરિહરાત્મકદિવ્યમૂર્તિઃ   ।

એતાદૃશઃ સ્થિતિરગમ્યમહાવિચિત્રઃ
ત્વં દેવ પાલય વિભો તવ સુપ્રભાતમ્॥ ૨૨॥

શ્રીમન્નભીષ્ટવરદાખિલલોકબન્ધો

શ્રી શ્રીનિવાસ જનતાપહ વીરવર્ય ।
શ્રી ભ્રાજદન્નવરવાસ સુસત્યમૂર્તે

માં પાહિ પાહિ વરદાચ્યુત સુપ્રભાતમ્॥ ૨૩॥
ઇતિ શ્રીસત્યનારાયણ સુપ્રભાતં સમાપ્તમ્ ।

